Haldið er óreglulegt dómþing aga- og úrskurðarnefndar Körfuknattleikssambands Íslands (KKÍ) föstudaginn 31. janúar 2025. 

Fyrir er tekið:
Mál nr. 2/2024-2025
Barna- og unglingaráð Njarðvíkur 
gegn
Barna- og unglingaráði Sindra

Í málinu er kveðinn upp svofelldur

ÚRSKURÐUR
I.
Mál þetta var upphaflega móttekið á skrifstofu KKÍ þann 7. janúar 2025. Kærandi er barna- og unglingaráð Njarðvíkur, kt. 491091-1699, Norðurstígur 4, Njarðvík.
	Kærð er framkvæmd leiks Sindra og Njarðvíkur í 11. flokki drengja sem fram fór á Höfn hinn 5. janúar 2025.
Kærði er barna- og unglingaráð Sindra, kt. 430380-0609, Hafnarbraut 15, Höfn.
II.
Dómkröfur
[bookmark: _Hlk189050173]Kærandi krefst að umræddur leikur í bikarkeppni 11. flokks drengja verði spilaður aftur.
	Hinn kærði krefst þess að kröfum kæranda verði hafnað.
III.
Málsástæður og lagarök kæranda
Atvikum máls er lýst þannig í kæru:
Þegar lið Njarðvíkur mætti á leikstað kom það þjálfara og leikmönnum verulega á óvart að enginn dómari á vegum KKÍ var á staðnum, ekkert hafði verið haft samband við félagið vegna þess. Þegar liðið dróst gegn Sindra í bikarkeppni 11. flokks datt okkur ekki annað í hug en að dómarar frá KKÍ væru á leik í 8 liða úrslitum á þessum aldri.  Njarðvík hefði viljað fá vitneskju um það og við hefðum þá beðið um að taka þátt í kostnaði í að fá KKÍ dómara á leikinn ef við hefðum vitað að svona yrði málum háttað varðandi dómgæslu í leiknum. Eins og stendur í reglugerð um körfuknattleiksmót í 45. grein um bikarkeppni KKÍ á að skipta dómarakosnaði á milli liðanna, sem vanalega er gert eftir að leik lýkur. Þar sem allir leikir í þessum flokki hjá Njarðvík hafa verið dæmdir og eru alltaf dæmdir af dómrurum frá KKÍ þá skýtur skökku við að leikur í 8.liða úrslitum bikarkeppni KKÍ séu dæmdur af dómurum frá heimaliðinu. 
f)  Tilvísun til þeirra laga og reglugerða, sem byggt er á í málinu. 45. grein í reglugerð um körfuknattleiksmót. Bikarkeppni KKÍ: Ferðakostnaður skal greiðast að jöfnu af báðum liðum og skal mótanefnd ákvarða ferðakostnað á einstökum leiðum. Miðað skal við fjölda þeirra leikmanna sem skráðir eru á leikskýrslu viðkomandi leiks auk allt að tveggja starfsmanna. Dómarakostnaður skiptist jafnt milli liða.
g)  Lýsing á helstu röksemdum.
Þegar lið Njarðvíkur mætti á leikstað kom það þjálfara og leikmönnum verulega á óvart að enginn dómari á vegum KKÍ var á staðnum, ekkert hafði verið haft samband við félagið vegna þess. Þegar liðið dróst gegn Sindra í bikarkeppni 11. flokks datt okkur ekki annað í hug en að dómarar frá KKÍ væru á leik í 8 liða úrslitum á þessum aldri.  Njarðvík hefði viljað fá vitneskju um það og við hefðum þá beðið um að taka þátt í kostnaði í að fá KKÍ dómara á leikinn ef við hefðum vitað að svona yrði málum háttað varðandi dómgæslu í leiknum. Einnig hefðum við getað komið með dómara frá okkar félagi til að dæma leikinn með dómara frá Sindra. 
Sem dæmi á síðasta tímabili var enginn dómari KKÍ til staðar fyrir leik Njarðvíkur og Aþenu í 9.flokki drengja í bikarleik vegna fjölda leikja þann dag, þá var félagið látið vita að engir dómarar frá KKÍ yrðu á leiknum. Félagið kom þá með  dómara frá félaginu í leikinn sem dæmdi með dómara frá Aþenu. Eins og stendur í reglugerð um körfuknattleiksmót í 45. grein um bikarkeppni KKÍ á að skipta dómarakostnaði á milli liðanna, sem vanalega er gert eftir að leik lýkur. Þar sem allir leikir í þessum flokki hjá Njarðvík hafa verið dæmdir og eru alltaf dæmdir af dómrurum frá KKÍ þá skýtur skökku við að leikur í 8.liða úrslitum bikarkeppni KKÍ séu dæmdur af dómurum frá heimaliðinu. 
Þessir leikir hjá liðum í efstu deild 11. flokks eru komnir á það stig að það þarf reynda og faglega dómara, enda hafa KKÍ dómarar verið á öllum  leikjum 11.flokks Njarðvíkur allan veturinn hingað til og ætti að sjálfsögðu einnig að vera í bikarleikjum eins og kemur fram í 45. grein. Þar sem kemur fram að dómarakostnaður skiptist janft á milli liða.  
Annað varðandi  faglega þáttinn á framkvæmd á þessum bikarleik þá finnst okkur ekki faglegt að sjá tvo dómara frá heimaliðinu og annar þeirra er með húfu á höfðinu allan leikinn. Þetta er kannski ekki aðalatriðið en við viljum hafa sem besta umgjörð fyrir iðkendur okkar í hreyfingunni og finnst okkur þetta ekki við hæfi í svona stórum leik, þetta er virðingarleysi. Það sem er einnig ófaglegt er að dómararnir voru báðir liðsfélagar margra leikmanna hjá Sindra þar sem þeir spila nokkrir með meistaraflokki félagsins.

Einnig er eitthvað bogið við það að þótt lið séu utan að eigi þau rétt á því að hafa dómara frá sér í svona stórum leik.  Lið ættu ekki að eiga möguleika á einhversskonar forskoti á aðkomuliðið, bara vegna þess hvar það er staðsett á landinu, fái þau heimaleik í bikardrætti.

Einnig var stórt vafaatriði í lok leiksins sem hafði mikil áhrif á útkomu leiksins. Við teljum að dómari með dómararéttindi sem hefði verið á vegum KKÍ hefði afgreitt atvikið með öðrum hætti.
Sindri vann leikinn á lokasekúndunum.
Njarðvík var einu stigi yfir þegar 59 sekúndur voru eftir, leikmaður Njarðvíkur fór þá að körfunni og taldi brotið á sér. Hann snéri sér að dómaranum á leið til baka og sagði á ensku 
“really”, hann öskraði ekki, en leikmaðurinn hafði ekki fengið aðvörun fyrr í leiknum. Samkvæmt myndbandinu var hann ekki með ógnandi hegðun. 
Leikmaður Sindra skoraði út tæknivítinu og jafnaði leikinn. Sindri vann síðan leikinn á lokasekúndunum. Þetta atvik er eitt af nokkrum sem okkur þótti vegið að Njarðvíkurliðinu í leiknum.


IV.
Málsástæður og lagarök kærða
Í greinargerð kærða var kröfum kæranda mótmælt. Þar sagði:
Hvergi stendur skrifað í reglugerð KKÍ að heimaliði beri að upplýsa um undanþágureglu fyrir dómgæslu í yngri flokka leikjum og hefði það alveg eins verið á herðum Njarðvíkur að kanna hvernig dómgæslu væri háttað fyrir leikinn. Enginn hafði samband við deildina eða framkvæmdastjóra félagsins og ekki var gerð athugasemd fyrir leikinn en þjálfari Njarðvíkur kemur að ritaraborðinu í fyrsta leikhluta sem Sindri leiddi með 25 stig á móti 18 stigum og spyr hvort ekki eigi að vera KKÍ dómarar á leiknum. Þess má geta að á upptöku frá leiknum sést að dómararnir eru mættir á svæðið nokkru áður en leikurinn hófst og hefði þjálfarinn því geta komið með athugasemdir varðandi dómara fyrir leikinn. Þá viljum við einnig benda á að þjálfari Njarðvíkur fann sig ekki knúinn til þess að óska eftir sínu eintaki af leikskýrslunni þar sem gangur leiksins kemur fram.
Miðað við lýsingar Njarðvíkur í kæru: „Þegar lið Njarðvíkur mætti á leikstað kom það þjálfara og leikmönnum verulega á óvart að enginn dómari á vegum KKÍ hafi verið á staðnum...“ viljum við ítreka að eðlilegast hefði verið að koma með athugasemd varðandi framkvæmd leiksins áður en leikur hófst.
 Við spyrjum okkur hvort Njarðvík hefði gert athugasemd ef þeir hefðu unnið leikinn.
Það er ástæða fyrir því að við erum með þessa undanþágu frá niðurröðun dómara en það er mjög flókið og kostnaðarsamt fyrir lið sem býr í tæplega 500 km fjarlægð frá Reykjavík að fá senda dómara á alla leiki og myndi kostnaðurinn við dómgæslu hamla liðinu frá því að taka þátt í Íslandsmóti.  
f) Tilvísun til þeirra laga og reglugerða, sem byggt er á í málinu: Hér fyrir neðan vitnum við í póst sem Sólveig Helga Gunnarsdóttir mótastjóri hjá KKÍ sendi á Margréti Kristinsdóttur framkvæmdarstjóra Sindra varðandi undanþágu Sindra frá niðurröðun dómara á heimaleikjum í 11.flokki drengja í deild- og bikarkeppni keppnistímabilið 2024-2025.
 Sæl Margrét
Sindri er með undanþágu frá niðurröðun dómara á heimaleikjum í 11. flokki drengja í deild- og bikarkeppni keppnistímabilið 2024-2025.
Hafa þarf í huga að uppfylla þarf eftirfarandi skilyrði:
Dómarar skulu hafa lokið 1. stigi dómaranámskeiðs 
Dómarar skulu vera hið minnsta 18 ára gamlir.
Allir heimaleikir skulu teknir upp. Upptaka af leik skal send KKÍ innan sólahrings frá leikslokum (annað hvort Youtube, Veo eða aðrar rásir sem félagið notar).
Dómarar skulu klæddir í eins boli og þannig greinilega aðgreindir frá keppnisliðum.

Fyrir leik í 8 liða úrslitum í VÍS bikarkeppni KKÍ gleymdist að hálfu KKÍ að upplýsa mótherja að Sindri er með undaþágu frá niðurröðun dómara á sínum heimaleikjum í flokknum. 
kveðja,
Sólveig Helga Gunnlaugsdóttir
Mótastjóri / Competitions Director 
Körfuknattleikssamband Íslands / Icelandic Basketball Federation

g) Lýsing á helstu röksemdum: Ekki kom fram krafa frá KKÍ né stendur skrifað í reglugerð KKÍ að heimaliði beri skylda til þess að upplýsa um undanþágur varðandi fyrirkomulag dómgæslu. Ekki stendur heldur skrifað í reglugerð KKÍ að KKÍ beri skylda að tilkynna um undanþágur frá niðurröðun dómara. Þeir dómarar sem dæmdu leikinn eru báðir með dómararéttindi, annar með 3. stigs réttindi og hinn með 1. stigs réttindi og því ekki hægt að segja að um vanhæfa dómara sé að ræða þar sem þeir uppfylla báðir kröfur KKÍ um dómara. Ef deildin hefði fengið beiðni um að fá dómara frá KKÍ fyrir leikinn hefði deildin að sjálfsögðu orðið við því hvort sem sú beiðni hefði komið frá KKÍ eða Njarðvík. 
Við viljum einnig mótmæla því að ákvörðun dómara þegar 55 sekúndur voru eftir af leiknum hafi haft afgerandi áhrif á gang leiksins, dómarinn sem dæmdi tæknivilluna hafði þetta að segja um atvikið:
 „I gave a technical foul to number 22 for unsportsmanlike conduct. Throughout the game there was a lot of complaining and arguing about the calls mostly from players and head coach of Njardvik, and I gave warnings to both coach and bench before I called the technical foul“. 
Þessu til stuðning viljum við benda á að það sést á upptöku leiksins að dómarinn gefur þjálfara Njarðvíkur fyrstu viðvörun í fyrsta leikhluta þegar 3:09 voru eftir af fyrsta leikhluta.
Þjálfari Njarðvíkur tekur strax leikhlé eftir að Sindri komst 3 stigum yfir í næstu sókn í kjölfar vítaskotsins eftir að tæknivillan var dæmd. Eftir leikhléið eru Njarðvíkurmenn óheppnir og hitta ekki úr fjórum þriggja stiga skotum en Sindramenn náðu að nýta sín færi sem skilaði þeim sigri að lokum. Leikurinn var spennandi og jafn í fjórða leikhluta og eðlilegt að leikmenn fyndu fyrir spennu. 
Við viljum alls ekki meina að það hafi hallað á Njarðvík í leiknum og viljum við benda á það að Sindri var með fleiri villur dæmdar á sig í leikslok en Njarðvík. 
Yngri flokkaráð körfuknattleiksdeildar Sindra harmar að barna- og unglingaráð Njarðvíkur hafi farið þá leið að kæra úrslit og framkvæmd leiksins og draga heilindi dómara í efa. Gefið er í skyn að vegna sambands dómara og leikmanna hafi úrslitum verið hagrætt og höfnum við því alfarið. 

V.
Álit mótastjóra KKÍ
Undir rekstri málsins óskaði aga- og úrskurðarnefnd KKÍ eftir áliti skrifstofu KKÍ á málinu. Greinargerð mótastjóra er svohljóðandi:
Greinagerð þessi er unnin eftir beiðni aga- og úrskurðarnefndar sem barst mótastjóra 7. janúar 2025.

Í þessu máli er, skv. skilningi undirritaðs, tekist á um hvort KKÍ hafi leyfi til að veita félögum undanþágu við niðurröðun dómara á bikarleiki í yngri flokkum.

Um undanþágur dómara KKÍ
Undanþágur dómara frá niðurröðun hefur verið veitt félögum í yngri flokkum undanfarin keppnistímabil á þeim svæðum þar sem enginn dómari utan félags er til taks með réttindi KKÍ dómara. Einnig var undanþágan veitt félögum í 3. deild karla á þessu keppnistímabili.

Undanþágan á einungis við þá flokka í deildar- og bikarkeppni þar sem dómaranefnd raðar dómurum á leiki.
Fyrir keppnistímabilið 2024-2025 gaf dómarnefnd út að í yngri flokkum yrði dómurum raðað á leiki í ungmennaflokki karla, 12. flokki karla og kvenna og á leiki í 1. deild í 11. flokki drengja sem og á alla leiki í bikarkeppni yngri flokka.

Aðalástæðan fyrir því að undanþágunni er veitt er sú svo félög á þeim svæðum þar sem enginn dómari  utan félags er með réttindin, geti haldið út starfi í þeim flokkum þar sem niðurröðun dómara er annars vegar án þess að glíma við kostnað þess að fá dómara af suðvesturhorninu raðað á sína heimaleiki. Hér má sjá gjaldskrá og kostnað dómara keppnistímabilið 2024-2025 

Félögin sem fá undanþágur við niðurröðun dómara þurfa að uppfylla eftirfarandi skilyrði:
Dómarar skulu hafa lokið 1. stigi dómaranámskeiðs.
Dómarar skulu vera hið minnsta 18 ára gamlir.
Allir heimaleikir skulu teknir upp. Upptaka af leik skal send KKÍ innan sólahrings frá leikslokum (annað hvort Youtube, Veo eða aðrar rásir sem félagið notar).
Dómarar skulu klæddir í eins boli og þannig greinilega aðgreindir frá keppnisliðum.

Sindra var veitt undanþága fyrir niðurröðun dómara í 11. flokki drengja í deildar- og bikarkeppni fyrir keppnistímabilið 2024-2025, þar sem liðið á sæti í 1. deild í 11. flokki drengja. 
Þann 17. nóvember síðastliðinn fór fram dómaranámskeið á vegum KKÍ á Höfn í Hornafirði og sátu um 20 einstaklingar námskeiðið frá Sindra og luku þar við 1. stigi dómaranámskeiðs.

KKÍ gefur út að KKÍ dómarar dæmi alla leiki í bikarkeppni yngri flokka þegar við sendum út viðureignir eftir að dregið hefur verið í bikarnum hverju sinnu ( 32 liða -, 16 liða úrslitum osfrv.) Þegar félag sem er með undanþágu fær heimaleik í bikarkeppni þá er verklagið okkar að upplýsa mótherja um undanþáguna. Í þessum tiltekna leik gleymdist af hálfu KKÍ að upplýsa Njarðvík.

Þegar félög eru með undanþágu dómara í deildarkeppni en fá síðan heimaleik í bikarkeppni í öðrum flokki þar sem niðurröðun dómara er annars ekki, þá er leitast eftir samþykki mótherja og gengið úr skugga um að dómarar með tiltekin réttindi dæmi leikinn.

Dæmi til útskýringar:
Þór Ak. er með undanþágu fyrir niðurröðun dómara í 12. flokki karla og þið eigið heimaleik í bikarkeppninni í 10. flokki drengja. 
Getið þið staðfest að leikur ykkar í bikarnum verði dæmdur af dómurum með réttindi og skilyrði líkt og í deildarkeppni í 12. flokki?
Dómarar skulu hafa lokið 1. stigi dómaranámskeiðs 
Dómarar skulu vera hið minnsta 18 ára gamlir.
Allir heimaleikir skulu teknir upp. Upptaka af leik skal send KKÍ innan sólahrings frá leikslokum (annað hvort Youtube, Veo eða aðrar rásir sem félagið notar).
Dómarar skulu klæddir í eins boli og þannig greinilega aðgreindir frá keppnisliðum.

Þar sem félagið er ekki með undaþágu fyrir þennan flokk þarf að leitast eftir samþykki mótherja að dómarar með undanþágu dæmi leikinn.

Vert er að taka fram þegar við leitumst eftir samþykki fyrir því að dómarar sem uppfylla skilyrði hjá félögum sem eru með undanþágu dæmi bikarleiki í öðrum flokkum í bikarkeppni hefur því aldrei verið neitað eða mótmælt af mótherjum eða athugasemdir borist hjá þeim flokkum sem eru með undanþáguna.

Í bikarkeppni yngri flokka skal ferðakostnaður greiðast að jöfnu af báðum liðum og einnig skiptist dómarakostnaður jafn á milli liða.
Félög á þeim svæðum þar sem ekki eru til dómara til taks við niðurröðun ættu því máli samkvæmt að greiða meira fyrir heimaleik í bikarkeppni en útileik.
Kostnaður við dómara á suðvesturhorninu er ca.25.000 á leik miðað við ca. 150.000 á leik á Höfn í Hornafirði. 

Eins leiðinlegt og starfsfólki KKÍ þykir að það misfórst að tilkynna Njarðvík að Sindri er með undanþáguna þá er spurning, hefur það áhrif á úrslit leiksins hvort félagið var upplýst að dómarar frá KKÍ kæmu ekki til með að dæma leikinn?

Hægt er að sjá á kki.is með því að skoða tiltekna leiki hvort og hvaða dómurum er búið að raða á leikina og eru öll félög upplýst og þekkja þetta fyrirkomulag.

Liðin eru bæði í 1. deild í 11.flokki drengja og eins og staðan er í deildinni er Njarðvík í 4. sæti og Sindri í því 6 og munar fjórum stigum á liðunum.

Njarðvík nefnir í sinni kæru að félagið hefði verið tilbúið að greiða dómarakostnað fyrir þennan leik þar sem umræðir mikilvægan bikarleik í 8 liða úrslitum.
Þá er spurning hvort þurfi ekki að raða dómurum frá KKÍ á alla heimaleiki liða sem eru með undaþáguna á leiki í bikarkeppni yngri flokka, þar sem allir leikir í bikarkeppni hafa sama vægi og þarf þá ekki að raða á deildarleiki líka þar sem erfitt er að meta hvaða leikir eru mikilvægir og hverjir ekki?
Ef svo fer þá eru áhyggjurnar þær að félög sem hafa ekki dómara á sínum svæðum til niðurröðunar munu leggja starf sitt niður vegna kostnaðar.

Það er skilningur undirritaðra að dómarar sem dæmdu leik Sindra og Njarðvíkur hafi uppfyllt skilyrði undanþágunar sem félagið er með á þessu keppnistímabili og þess vegna ættu úrslit leiksins að standa óbreytt.
VI.
Viðbótarathugasemdir kæranda
Að fenginni greinargerð mótastjóra bauð nefndin kæranda að bregðast við greinargerð kærða og greinargerð mótastjóra. Svara kæranda var svohljóðandi:

Félaginu finnst mikilvægt að sanngirni sé haft efst í huga þegar spilað er svona mikilvæga bikarleiki, leikmenn á þessum aldri eru næstum fullorðnir menn sem sumir spila í meistaraflokkum félaga sinna. Að mæta liði í 8 liða úrslitum þar sem með dómarar heimaliðsins eru án dómararéttinda og eru liðsfélagar leikmanna heimaliðsins er ófaglegt og ósanngjarnt. Að leikurinn hafi farið þannig fram, án KKÍ  dómara í 8 liða úrslitum, án þessa að láta Njarðvík vita fyrirfram og gefa félaginu þá tækifæri að koma með dómara frá okkar félagi eða greiða með Sindra fyrir KKÍ dómara með dómararéttindi, finnst okkur ófaglegt og ósanngjarnt. Við stöndum því enn fast á því að við viljum að þessi leikur sé spilaður aftur í eðlilegum aðstæðum eins og KKI vanalega gerir í svona bikarleikjum á þessum aldri.


VII.
Niðurstaða
Í fyrstu reynir á hvort að dómarar hafi verið lögmætir í umræddum leik. Samkvæmt 11. gr. reglugerðar KKÍ um körfuknattleiksmót skipar dómaranefnd KKÍ dómara á körfuknattleiki samkvæmt reglugerð um dómaranefnd. Samkvæmt 1. mgr. 2. gr. reglugerðar um dómaranefnd raðar nefndin dómara m.a. á alla leiki í bikarkeppni yngri flokka. Í 2. mgr. sömu greinar segir að dómaranefnd geti veitt félögum sem ekki hafa KKÍ dómara á sínu svæði undanþágu frá því að fá dómara af niðurröðun dómaranefndar. Sé það gert skal dómaranefnd setja skýr skilyrði fyrir veitingu undanþágu og viðhafa virkt eftirlit með framgangi undanþágunnar.
	Samkvæmt greinargerð mótastjóra KKÍ voru skilyrðin fyrir undanþágu kynnt liðum í dreifbýli í upphafi tímabils. Í málinu er óumdeilt að skilyrði fyrir undanþágunni hafi verið fyrir hendi. Hið kærða lið hefur þannig undanþágu í almennri deildarkeppni og í öllum bikarleikjum. Verklag skrifstofu KKÍ hafi hins vegar verið að tilkynna mótherjum um undanþáguna fyrir bikarleiki sem þó hafi misfarist fyrir umræddan leik.
	Þrátt fyrir að ekki hafi verið tilkynnt um undanþáguna í aðdraganda leiksins er ljóst að það er ekki meðal þeirra skilyrða sem sett hafa verið af dómaranefnd. Að ofangreindu er ljóst að dómararnir voru lögmætir og bærir til að dæma umræddan leik enda enginn fyrirvari settur við undanþágufyrirkomulagið um bikarleiki. Gildir því hið sama um þá og aðra leiki.
	Að öðru leyti snýr kæran að atviki undir lok leiks þar sem dæmd var tæknivilla. Það er ekki á forræði aga- og úrskurðarnefndarað endurskoða einstaka ákvarðanir dómara í körfuknattleikjum, enda hafi framkvæmdin verið forsvaranleg.
	Með framangreindum rökstuðningi er kröfu kæranda því hafnað.
ÚRSKURÐARORÐ
Kröfu kæranda, að umræddur leikur Sindra og Njarðvíkur í bikarkeppni 11. flokks drengja, sem fram fór á Höfn hinn 5. janúar 2025, verði spilaður aftur, er hafnað.

Jónas Már Torfason formaður
Elvar Guðmundsson varaformaður
Kristinn G. Kristinsson
Björn Atli Davíðsson
Oddur Valsson
	Úrskurðurinn er sendur skrifstofu KKÍ í tölvupósti og henni falið að birta hann fyrir málsaðilum. Úrskurðinn skal birta á heimasíðu KKÍ í samræmi við ákvæði 11. gr. reglugerðar KKÍ um aga- og úrskurðamál.
Heimilt er að áfrýja úrskurði þessum til áfrýjunardómstóls KKÍ samkvæmt ákvæði 1. mgr., sbr. 3. og 4. mgr. 15. gr. reglugerðar um aga- og úrskurðarmál.


